PREEKSKETS: 24 JUNIE 2018
Skriflesing: Deut 8:1 – 9:6			Teks: Deut 8:3
Sing: Lied 192:1,2; Ps 118:7 Cloete; Ps 118:1, 11 Totius; Lied 231:1,3; Ps 111:1,2,3 Cloete. 
Tema: Leef van elke woord wat uit die mond van God kom om Hom vreugdevol dankbaar bekend te maak aan alle mense. 
Leef en werk u voor die troon van God, of is ons maar geneig om ons leefwêreld in twee te deel: die een waar ons God aanbid en Hom prys, en die ander waar ons ons daaglikse brood verdien? Daar is sovele mense wat God loof in die erediens, maar in die alledaagse leefwêreld nalaat om Hom ook daar te loof en prys. Wie nie hierdie ontmoeting met die Here saamneem na sy leef- en werkwêreld nie, leef van brood alleen. Dit is die eerste versoeking aan Christus in die woestyn. Wie daarvoor val, val ook vir die volgende twee. Dit is die oorsaak van die korrupte samelewing waar mense nie eerbaar hulle werk doen en opreg dienslewer nie. Dit is die oorsaak waar mense selfsugtig hulpbronne vir hulleself gebruik en ander in ellende en sonder dienste laat. 
Moses berei Israel voor vir die lewe in die beloofde land nadat hulle 40 jaar in die woestyn geswerf het. Hy beklemtoon dat die leefwêreld van die gelowige ’n eenheid is waar die gelowige God moet verheerlik in alles. God openbaar Homself in die Woord en natuur en geskiedenis. Die geskiedenis van Israel was daarop gerig om hulle te leer om nie van brood alleen te leef nie. Hulle primêre doel is om God te verheerlik en bekend te maak. Dit kan nie gebeur wanneer die mens fokus op brood alleen nie. Baie mense fokus om geld te maak in die verskoning dat ’n mens moet lewe en doen alles om soveel as moontlik geld te kry vir so min as moontlik werk. Hy leef van brood alleen. Dit is die oorsaak van korrupsie en diefstal. Dit is die gierige een wat nooit genoeg brood kan kry nie, wat altyd meer en meer wil kry. Dan verdwyn die wet van God uit so ’n persoon se leefwêreld en word alles gemeet aan dit wat ek kan kry en wat ek besit. Dit bring spanning, stres en ’n gejaag na al hoe meer sonder stilte- en heilige tyd met God. 
Dié een wat die koninkryk bou, sal ook sy dagtaak verrig en geld ontvang, maar sal sy werk doen asof hy dit vir die Here doen. Hy is tevrede met dit wat God hom gee en deel aan die armes uit. Hy weet dat God alles gee en hom uit genade alleen versorg. Hy werk met vreugde want die woord leer hom om die sout en lig van die aarde te wees. Hy ervaar innerlike vrede en is selfs bereid om onreg te ly. Hy leef van elke woord wat uit die mond van God kom. Hy het genoeg tyd om stiltetyd met God deur te bring waar hy kyk na wat God doen. Sy dagtaak is vir hom ’n roeping waar hy Hom dien en loof. Leef so dat u leefwêreld ’n eenheid is onder die heerskappy van Hom en leef van elke woord wat uit sy mond kom. Erken Hom as Koning in elke deel van u daaglikse lewe en u sal verstom wees oor hoeveel energie dit gee. Dan is Hy nie iemand wat ver en onbetrokke is, en net ingryp met siekte en dood nie, maar dié Onderhouer en Regeerder van u lewe elke dag. Elke maand se verdienste kom uit sy hand. Dank Hom vir sy versorging en vertrou dat Hy dit elke dag sal doen. 
Ons leer Hom ken, soos Hy Homself aan ons openbaar deur die Woord en deur die natuur (dit sluit die skepping en onderhouding van alles, die beheer van die geskiedenis, lotgevalle van nasies en volkere, oorstromings, aardbewings ens. in). Dit is noodsaaklik om beide hierdie openbarings van God gesamentlik te bestudeer, m.a.w. ons moet die geskiedenis en dit wat elke dag gebeur in lig van die Woord lees, ons moet in ons eie lewens sien hoedat Hy alles gebruik om ons meer diensbaar te maak vir sy koninkryk. Die vraag moet wees: wat wil God met hierdie gebeure in my lewe, my leer; is Hy besig om te tugtig oor onbelyde en voortgaande sonde, of is Hy besig om te snoei sodat ek meer vrug kan dra om beter diensbaar te wees? Hiervoor is stiltetyd nodig in gemeenskap met Hom. Luister na Hom en onderskei wat sy wil is. 
Moses integreer beide openbaringe om Israel te onderrig. Wanneer ons die openbaring in die natuur losmaak van die Woord, word die heldedade van mense beklemtoon en word God beperk tot my volk. Die dade van die voorgeslagte word verheerlik en dikwels word hulle sondeloos verklaar. God moet dan verlos en genade gee omdat ons sulke goeie mense is met sulke goeie voorgeslagte. Dan argumenteer die mens dat hy God se genade verdien. Dan is dit genoeg om kerklidmaat te wees, sonder ’n  dankbare en heilige lewe. Dan vra ek vrae oor ’n God van liefde wanneer ek ly; verstaan ek nie swaarkry nie en is jaloers op ander wat meer het. God word my dienskneg wat my gelukkig moet hou. 
Aan die anderkant as net die Woord geneem word, word God die Heilige wat eenkant staan en nie meer in elke dag se lewe betrokke is nie. Dan leef die mens soos hy wil sonder sy wet. Dit lei tot vermenging van die ware en die valse. God is vir die hiernamaals en hier leef ek soos ek wil. Byv. die bepalende faktore vir die huwelik is my ervaring oor liefde en nie meer sy gebod nie, en kan ek aan beweeg as ek ’n ander een liefhet; die bepalende faktor vir my werk is waar kry ek die meeste geld; die bepalende faktor vir my ontspanning is genot want ek werk hard en verdien dit. So ’n lewe bly ’n oppervlakkige gejaag na niks met eendag ’n beloning van die ewige lewe as ek nie te sleg lewe nie, en af en toe in die kerk is. Dit is die mense wat van brood alleen probeer lewe, maar in hulleself gefrusteerd eensaam word omdat hulle sonder God lewe. 
Moses vermaan en onderrig Israel vanuit die Woord en plaas die gebeure in hulle lewens in Goddelike perspektief. God het Israel doelbewus in die woestyn ingelei om hulle te leer om nederig en afhanklik te wees, om hulle slawementaliteit af te leer, om te leer om in ’n lewende persoonlike verhouding met Hom te leef en persoonlik verantwoordelikheid vir hulle lewe en gemeenskap te aanvaar. Slawementaliteit is vernietigend, want dan is ek die slagoffer van my omstandigdhede. Alles is die ander se skuld, en ek ly maar net. 
Hulle moes konings wees wat heers en leer dat die mens nie van brood alleen kan lewe nie, maar van elke woord wat van Hom kom. Hy is betrokke by elkeen se lewe en lei ons doelbewus om Hom te eer. Dit is tot ons beswil. Dit is nie net geestelike spyse vir die siel nie, maar volledige versorging wat Hy gee vir die mens. Hy gee nie net brood nie, maar voorsien op alle wyses in die mens se behoeftes. Dit word gekoppel aan die klere wat nie verslyt of oud geword het nie. Dit is nie nodig om dit letterlik op te neem dat daar geen slytasie was nie, of dat die klere saam met die kinders gegroei het nie. Dit beteken net gewoon dat God voorsien het dat daar middele was om die klere te herstel en nuwe klere te maak. God se wondervolle versorging moet ook in die gewoon alledaagse gesien word. Hulle moet gaan myn in die land Kanaän.
Niks gebeur by toeval nie, maar volgens sy regering. Hy gebruik selfs ons sondes wat swaarkry tot gevolg het om ons nederig te maak. Israel was bang om die beloofde land in te gaan, en moes daarom veertig jare swerf. Die beproewinge in die lewe leer die mens om van Hom alles in die geloof te verwag. Juis in die woestyn word die noue persoonlike verbondsgemeenskap met Hom geleer en ontwikkel. Die mens is nooit ’n slagoffer van omstandigdhede nie, maar ’n koningskind wat oor alles regeer. Kyk na jou eie lewe en volg dit wat God jou wil leer.
Moses waarsku Israel teen twee sondes: een om hoogmoedig alles wat God hulle geskenk het, aan hulle eie vermoë toe te skryf asof hulle alles self verwerf het; die ander om te roem dat God hulle geseën en alles geskenk het omdat hulle sulke goeie voorbeeldige mense is. Hy beklemtoon die verdorwendheid van Israel – hulle is ’n hardkoppige volk wat nie wou luister nie en Hy ’n genadige God wat hulle ten spyte van alles tog uit genade alleen gered het. Die geskiedenis word in die perspektief van die Woord gestel: die mens se onwil om aan God gehoorsaam te wees teenoor God se liefde en geduld met die moedswillige mense. Kyk na u eie lewe en u sal dit sien. Alles wat hulle ontvang het, kom van Hom en daarom moet alles ook in verantwoording teenoor Hom gebruik en bestee word.                                                                                                                                                                                                                                                                                                                                                                                   
[bookmark: _GoBack]Kyk na jou eie lewe en wat daar gebeur: indien dit goed gaan en alles verloop mooi, dank God en vra hoe moet jy dit wat Hy jou gee in sy koninkryk gebruik. Laat Hy jou leer om ’n verantwoordelike rentmeester te wees. Onthou dit is alles genade. Indien daar beproewinge is, vra jouself die volgende: Is daar een of ander verborge sonde wat ek nie wil erken of bely nie, iemand wat ek nie wil vergewe nie? Indien wel, bely dit en breek met die sonde. Indien nie, waartoe wil God my snoei sodat ek meer vrug kan dra? Hoekom ly Hy my deur die woestyn? Hoe dien dit wat tans met my gebeur die koninkryk en wat moet ek doen om meer diensbaar te wees? Dank God altyd vir die seën wat ontvang word, wees bewus van u eie hardkoppigheid en dank Hom vir sy verlossende genade en liefde in Jesus Christus. Hy is die liefdevolle God wat ons versterk sodat ons juis in hierdie wêreld ’n verskil kan maak deur ons woord en daad.
